
Visoki međunarodni zvaničnici
savjetuju  protiv
Halilovićevog  vraćanja  na
dužnost ministra
Šefovi pet glavnih međunarodnih organizacija prisutnih u Bosni
i  Hercegovini  –  visoki  predstavnik  Wolfgang  Petritsch,
zapovjednik  SFOR-a  general  John  Sylvester,  specijalni
izaslanik generalnog sekretara UN-a i koordinator operacija
UN-a u BiH Jacques Paul Klein, šef Misije OSCE-a u Bosni i
Hercegovini Robert Beecroft i šef Misije UNHCR-a u BiH Werner
Blatter – su se na svom redovnom sedmičnom sastanku, koji je
održan  juče,  složili  da  bi  najbolje  rješenje  za  Sefera
Halilovića bilo da se ne vrati na svoju bivšu dužnost ministra
za socijalnu politiku, izbjeglice i raseljena lica u Vladi
Federacije prije nego se održi suđenje u Hagu i ne razjasni
njegova uloga u ratu u BiH od 1992. do 1995. godine.

Iako ne postoje pravne prepreke za takav čin, te iako je gosp.
Halilović,  prema  opštem  mišljenju,  izvršavao  svoje  zadatke
ministra na zadovoljstvo svih, vršenje dužnosti ministra od
strane osobe koju je Međunarodni krivični tribunal u Hagu
optužio za ratne zločine ne bi bilo u skladu sa evropskim
standardima. To bi moglo umanjiti poštovanje koje uživa Vlada
Federacije i dovesti u pitanje pokušaje da se optuženi ratni
zločinci isključe iz javnog života.

Kada bude odlučivala u ovom pitanju, Vlada Federacije takođe
treba uzeti u obzir da bi oni koji su bili žrtve ratnih zločina
za koje je gosp. Halilović optužen i koji su građani Federacije
mogli  shvatiti  vraćanje  na  dužnost  gosp.  Halilovića  na
negativan način.

Ministar za izbjeglice i socijalnu politiku mora biti osoba
koja uživa povjerenje ljudi za koje je odgovoran. Optuženi
ratni zločinac možda ne bi mogao uživati takvo povjerenje, bez
obzira na činjenicu da se pretpostavlja da je nevin sve dok se
njegova krivica ne dokaže.


